
Цудоўная ласка Божая
Калі хрысьціяне карыстаюцца словам «ласка» або «мілата» (па-расейску гэта будзе «благодать»), яны маюць на ўвазе асаблівае значэньне гэтага слова. Паразважаем крыху пра гэтае слова і яго біблійную канцэпцыю. Перш за ўсё заўважма, што згодна з вучэньнем сьвятой Бібліі Бог заўсёды прадстаўлены як Бог усёмагутны, усюдыісны, ўсяведны, а ў характары – сьвяты, праведны і справядлівы. Справа ў тым, што Ён патрабуе ад нас людзей той самай маральнай дасканаласьці, каб нам далучыцца да Ягонай сям'і вернікаў. Аднак нашая затрымка ў тым, што мы, колькі б мы ні стараліся, да неабходнага ўзроўню Гасподняй сьвятасьці і праведнасьці не падымаемся. Але ж на нашае шчасьце Бог аказваецца таксама цалкам міласэрным і глыбока ласкавым, як вучыць Біблія. Ён з самага пачатку ўсьвядоміў нашую дылему і заплянаваў для нас сродак, якім нам можна было б апраўдацца перад Ім ды ўвайсьці ў Ягоную сям'ю.  Бог, Творца неба і зямлі, ёсьць і Богам усякай ласкавасьці, якую Ён прапаноўвае кожнаму, хто Ягонае Царства і праведнасьць шукае і гатовы прыняць. Калі мы даведваемся пра гэтую рэчаіснасьць, то справа пераменьваецца і гэта павінна падахвочваць нас зьвярнуць сур'ёзную ўвагу на ўсе патрабаваньні, выказаныя Ім для нас.

Ласка – вось гэта ў характары Бога адметная рыса любові і міласэрнасьці да нас. Госпад праяўляе нам, недастойным Ягонай ласкі, Сваю любоў, прыхільнасьць і руплівасьць. Бог жадае найлепшага для кожнага чалавека, бо ў Бібліі мы чытаем, што Ён хоча, каб усе прыйшлі да каяньня і знайшлі новае зьмененае жыцьцё ў Хрысьце. Якім спосабам Бог гэта даказаў? Перш за ўсё тым, што Ён стварыў чалавечы род для Сябе, і Ён зрабіў гэта зь яўным задавальненьнем і прыхільнасьцю да нас. Сваю любоў да нас Ён даказаў тым, што паслаў Свайго Сына Ісуса Хрыста на зямлю, каб празь Яго прывесьці нас да Сябе. Але паміж Богам і намі стаіць перашкода, такая высокая сьцяна: мы грашым, што значыць, нашыя грахі аддаляюць нас ад Бога. З нагоды нашай грэшнасьці мы нармальных стасункаў з Богам спачатку ня маем. Дзякаваць Богу, Ён нас не пакінуў у нашых грахах і без кантакту зь Ім. Ён паслаў Свайго Сына Ісуса Хрыста, Які сышоў зь неба ў наш сьвет ды стаўся малюткам, чалавекам. Ён нарадзіўся як дзіцятка і пражыў Сваё жыцьцё тут на зямлі ў ваколіцах сёньняшняга Ізраіля. І пражыўшы тут на зямлі прыблізна 33 гады, Ён памёр ахвярнай сьмерцю за нас. Чаму Ягоная сьмерць ўспрымаецца як ахвярная за чалавечыя грахі? Таму, што, будучы тут на зямлі, Ён застаўся цалкам бязгрэшным. Бог Айцец пажадаў, каб Бог Сын стаўся тою ахвяраю за нашыя грахі. Дзякуючы ахвярнай сьмерці і ўваскрэсеньню Хрыста зь мёртвых, мы, якія дастойныя пакараньня за свае грахі, можам атрымаць наадварот прабачэньне, зьмененае жыцьцё і абяцаньне шчасьлівага вечнага жыцьця ў будучым з Госпадам Богам. 

Кожны, хто каецца ў сваіх грахах ды веруе ў Збаўцу Хрыста, становіцца апраўданым перад Богам і ўваходзіць у Гасподнюю сям'ю дараваных і апраўданых вернікаў. Усё гэта збываецца таму, што Бог міласэрны і вылівае на нас Сваю цудоўную ласку. Апостал Павал піша: «Вы ведаеце ласку Госпада нашага Ісуса Хрыста, што Ён, быўшы багатым, зьбяднеў дзеля вас, каб вы Яго ўбоствам узбагаціліся».
 Ісус Хрыстос, Сын Бога Айца, карыстаўся прывілеямі неба, але Ён ахвотна пакінуў нябеснае прыстанішча ды сышоў на зямлю, каб стацца падобным да нас. Пакуль Ён жыў на зямлі, Ён здаваў і адмаўляўся ад Сваіх нябесных пераваг. Вось у гэтым сэнсе Ён зьбяднеў дзеля нас. Будучы чалавекам, Ён не шукаў Сабе жыцьця на ўзроўні па-чалавечы багатых, знакамітых або ўладарных. Ягонае жыцьцё было хутчэй за ўсё падобным да жыцьця таго звыклага чалавека, што жыве ва ўбостве і з пакутамі. А самае горшае было ў тым, што калі Яго нявінна засудзілі ды ўкрыжавалі, Ён памёр самай ганебнай сьмерцю, што выдавалася ў той час крымінальнікам і забойцам. Ягоная жудасная сьмерць моцна адрозьнівалася ад багацьцяў, якімі Ён карыстаўся ў небе. Так, Ён сышоў зь неба на зямлю дзеля адмысловай мэты і ўнікальнасьць Хрыстовай сьмерці была пацьверджана пераможным уваскрэсеньнем Яго зь мёртвых. Вось тут жа, маючы на ўвазе Ягонае ўвакрэсеньне зь мёртвых, мы і становімся багатымі празь Ягонае ўбоства. Калі веруючы веруе ў Збаўцу Хрыста, ён уваходзіць у Ягоную сям'ю і спазнае шматлікія іншыя дабраславеньні і прывілеі. Ласка Гасподняя выліваецца на нас з Хрыстовай ахвярнай сьмерці і зь Ягонага слаўнага ўваскрэсеньня зь мёртвых.

Многія людзі проста пра гэта ня думаюць і хутчэй кажуць: «Калі я маю патрэбу ў збаўленьні перад Богам, то я лічу, што здабуду збаўленьне тым, што раблю добрыя рэчы іншым людзям і Бога ня крыўджу. Бог напэўна зьвяртае ўвагу на мае добрыя дзеі і стараньне трымацца Ягонага закону». Можа так нам здаецца, але Біблія ясна вучыць, што ўсе нашыя добрыя ўчынкі ня змогуць вызваліць нас ад пакараньня за грахі, якія мы таксама ўчыняем. Як заяўляе апостал Павал, «Ласкаю вы ўратаваны празь веру, і гэта не ад вас – гэта дар Божы, не ад учынкаў, каб ніхто не хваліўся». Ласка Божая тут жа нам неабходная і яна дзейнічае на падставе таго, што мы прызнаём сваю грахоўнасьць перад Богам ды каемся ў сваіх грахах перад Ім, затым веруем у ахвярную сьмерць Ісуса Хрыста за нашыя грахі. У сапраўднасьці ніхто з нас ня зможа зрабіць дастаткова добрых дзеяў, каб заслужыць уратаваньне ад кары за грахі. І колькі б мы ні стараліся, апраўдацца перад Богам мы ня можам, бо мы ўся роўна грашым. Зь якога б боку мы не глядзелі на гэтую справу, мы ня тыя дасканалыя асобы, што патрабуе Госпад Бог ад нас. 

Але дзякаваць Богу, Ён праяўляе нам Сваю вялізарную ласку, каб вырашыць гэтую дылему. Ягоная ласка выліваецца на нас, калі мы навяртаемся да Яго з каяньнем, увераваньнем у Ісуса Хрыста, прымаючы Яго сваім асабістым Ратавальнікам. Ласка Божая прыходзіць да нас у відзе вялікага падарунка. Калі мы гаворым пра Гасподнюю ласку, дык маем на ўвазе той факт, што Бог празь Ісуса Хрыста адкрыў для нас шлях да Яго па веры ў Хрыста. Заслужыць ласку ў Бога мы ні ў якім выпадку ня можам. Мы заслабыя, каб жыць бязгрэшным жыцьцём, а Ісус Хрыстос пражыў Сваё жыцьцё тут на зямлі і застаўся поўнасьцю бязгрэшным. Таму Ён павінен стацца для нас тым Пасрэднікам паміж сьвятым Богам і намі. Ласка Божая выліваецца на таго чалавека, які прызнае сваю патрэбу ў дараваньні грахоў і зьвяртаецца да Хрыста зь просьбаю дараваньня і зь вераваньнем у Ягоную ахвярную сьмерць за ягоныя грахі. Хоць нічога дрэннага няма ў добрых учынках і Бог заклікае нас іх выконваць, яны самі па сабе не здабудуць для нас выратаваньня ад Гасподняй кары. Мы ўся роўна застаёмся грэшнікамі перад праведным і сьвятым Богам. Ведаючы ўсё гэта, Сам Госпад Бог праявіў ініцыятыву нам і адкрыў той шлях дараваньня і апраўданьня перад Ім. Канечне, Бог мог бы і ня клапаціцца пра нас, не выліваць на нас Сваю міласьць, але на самай справе Ён паклапаціўся пра нас ды прапаноўвае нам шлях уратаваньня. 

Ужо было сказана, але паўтараю, што наш Збаўца Ісус Хрыстос пражыў зусім бязгрэшным жыцьцём і быў нявінна пакараны каральнай сьмерцю людзьмі, якія не разумелі, хто Ён такі. Хрыстос згадзіўся пайсьці на крыжовую сьмерць, каб стацца тым сродкам, празь які мы можам атрымаць прабачэньне грахоў і збаўленьне ад кары за іх. Так і сказана ў Сьвятым Пісаньні: «Ён (гэта значыць, Хрыстос) Сам ёсьць уміласьціўленьне за нашыя грахі, і ня толькі за нашыя, але і за грахі ўсяго сьвету».
 Уміласьціўленьне тут жа нясе значэньне выкупной ахвяры за нас. Інакш кажучы, Ісус Хрыстос стаўся тою ахвяраю за нашыя грахі, што і падкрэсьлівае апостал Пётра словамі: «Ён (Хрыстос) узьнёс нашыя грахі ў Сваім целе на дрэва, каб мы, пазбавіўшыся ад грахоў, жылі для праведнасьці; ранамі Ягонымі вы былі вылечаны».
 А ўсё гэта дзякуючы Божай цудоўнай ласцы, якая ідзе ад Бога для дараваньня нашых грахоў і нашага апраўданьня перад Ім. Апостал Павал піша пра тую праведнасьць, якую здабыў Хрыстос для нас і мы прымаем для сябе вераю ў Яго: «Зьявілася праведнасьць Божая, пра якую сьведчаць закон і прарокі, праведнасьць Божая празь веру ў Ісуса Хрыста ва ўсіх і на ўсіх вернікаў, бо няма розьніцы, бо ўсе зграшылі і пазбаўлены славы Божай, атрымліваючы апраўданьне дарам, паводле мілаты Ягонай, адкупленьнем у Ісусе Хрысьце, Якога Бог прынёс у ахвяру ўмілажальваньня ў Крыві Ягонай празь веру для паказу справядлівасьці Ягонай ў дараваньні грахоў».
 У іншым месцы апостал Павал дадае: «Бо Таго, Хто ня ведаў грэху (Хрыстос), Ён (Бог Айцец) зрабіў нам грахом, каб мы ў Ім зрабіліся праведнымі перад Богам».
 

Гэтымі днямі мы чуем пра людзей, якія атрымліваюць цялесныя органы ад донараў, як прыкладам – нырку. Гэта для хворага зь нягоднай ныркай аказваецца патрэбным дарам, бо нырка ад донара прадоўжвае зямное жыцьцё хворага. Той, хто атрымлівае нырку ад другой асобы, становіцца асабліва ўдзячным за такую вялікую ахвяру з боку донара. Як аддзячыцца перад донарам? Той, хто мае патрэбу ў нырцы, ніякім спосабам ня мог бы, так кажучы, заслужыць такі дар ад донара. Калі донар не захацеў бы здаць сваю нырку хвораму, то ён мог бы нічога такога і не рабіць. Усё залежыць ад гатоўнасьці і жаданьня донара падзяліцца адной з сваіх нырак, каб уратаваць жыцьцё хворага на свае ныркі. Так справа і тычыцца Божай ласкі. Самае важнае, што хворы можа прызнаць, гэта тое, што ён толькі можа падзякаваць донару за ягоную дабрыню. Мы ласку Божую не заслугоўваем, яна даецца нам проста з тае прычыны, што гэтага пажадаў нам Сам Бог. Мы можам толькі падзякаваць Яму за Ягоную міласьць і дабрыню нам.
Дык вось ласка Божая прапаноўваецца ды даецца нам як тая поўная расплата за ўсе нашыя грахі. І хоць ласка даецца нам Госпадам, гэта ня значыць, што яна бясплатная. Падобна да таго, як донару каштуе аддаць нырку хвораму, так і Богу каштавала нямала, калі Ён рашыў паддзяліцца зь людзьмі Сваёй ласкай. Хрысту трэба было пайсьці на ганебную сьмерць, каб здабыць для нас уратаваньне ад нашых правіннасьцяў. Хрысту гэта каштавала нямала! 

Паважаны слухачу, ня ведаю, ці ты калісьці падумаў пра Божую ласку і як яна выліваецца на веруючага, але Біблія падахвочвае нас зьвярнуць сур'ёзную ўвагу на гэтую справу. Госпад Бог хоча, каб мы цанілі Ягоную ласку і прынялі яе з удзячнасьцю. Гэта мы робім, калі ўпершыню прызнаёмся ў сваёй грэшнасьці ды патрэбе ў збаўленьні па веры ў Збаўцу Хрыста. Але ўдзячнасьць Яму павінна працягвацца пасьля нашага навярненьня, бо ласкаю Гасподняй мы і працягваем жыць. Памятайма, што яе мы не заслужылі, але яна выліваецца на нас, калі мы просім Гасподняй дапамогі і мудрасьці жыць тым праведным жыцьцём, што ідзе толькі ад Яго і праяўляецца цераз нас. Хай дапаможа нам Госпад Бог гэта ўсё зразумець і жыць паводле Ягонай ласкі. Амэн.

